
Ігар Пракаповіч: Мядзел – новая версія паходжання назвы
У артыкуле разглядаецца новая арыгінальная гіпотэза ўтварэння на тэрыторыі паўночна-заходняй Беларусі і ўсходняй Літвы геаграфічных назваў з асновамі “мед-“, “мяд-“ (Мядзел, Мядзелка і падобныя). Аўтар звязвае іх паходжанне з найменнем народа “меды”, які ў часы Аляксандра Македонскага жыў па далінах рэк Струмы і Струмніцы ў паўднёва-заходняй частцы сучаснай Балгарыі. Ратуючыся ад уціску больш магутных суседзяў гэты народ (або яго частка) перасяліўся на тэрыторыю сучаснай Беларусі. У якасці доказаў аўтар прыводзіць гістарычныя факты і выяўныя тапанімічныя паралелі, якія ствараюць добрую глебу для далейшых даследаванняў у рэчышчы вылучанай гіпотэзы.

Адным з самых загадкавых найменняў паўночна-заходняй Беларусі з’яўляецца Мядзел. Такую назву маюць возера і горад, вельмі блізкую – рака Мядзелка. Мясцовы тапанімічны ландшафт ускладняюць і заблытваюць падобныя назвы, якія адносяцца да розных аб’ектаў: Мядзел на возеры Мядзел, Мядзел на возеры Мястра, Стары Мядзел, Новы Мядзел, Малы Мядзел. У энцыклапедыі Бракгаўза і Ефрона чытаем: “Мядзиол или Мядзел (Старый и Новый) — мст. Виленской губ., Вилейского у.: 1) Новый, при оз. Мястро, существовал в XV в. Жителей 783, дворов 99; прав. црк., костел, синагога, школа, богадельня, 3 лавки. 2) Старый, при оз. Мястро и Нарочь. Прежде был городом. Жителей 312, дворов 46, прав. црк., еврейский молитв. дом, пивоваренный завод.”

Калі зазірнём у гісторыю, то ўбачым, што ў старажытнасці замак Мядзел магутна ўзвышаўся над хвалямі аднайменнага возера на адной з яго высокіх выспаў. На гэтым востраве Замак да сённяшняга часу яшчэ захаваліся рэшткі  ўмацаванага паселішча ХІ стагоддзя - памежнай крэпасці Полацкага княства. Яна ўпершыню згадваецца ў пісьмовых крыніцах ад 22 верасня 1324 года ў пасланні вялікага князя Гедыміна епіскапам Дэрпцкаму, Эзельскаму, Дацкаму, намесніку зямлі Рэвельскай і радзе горада Рыгі. Дакумент паведамляе, што крыжакі Тэўтонскага ордэна парушылі мір, а “…таксама яны бадай што захапілі б наш замак Мядзела, калі б ён не быў так добра ўмацаваны, аднак яны забілі мноства людзей, а іншых павялі з сабою.” 
Узнікае пытанне, чаму сучасны Мядзел знаходзіцца не на беразе аднайменнага возера, а за 8 кіламетраў на поўдзень ад яго каля возера Мястра? Гэту неадпаведнасць спрабуе растлумачыць мясцовае  паданне, паводле якога ў раннім сярэднявеччы тутэйшыя мясціны ахапіла эпідэмія хваробы. У час мору амаль усе жыхары замка і ваколіц вымерлі, і толькі дзве ацалелыя сям’і перасяліліся на паўночны бераг бліжэйшага возера. Новае паселішча захавала старую назву. У гістарычныя крыніцы яно ўвайшло як Стары Мядзел. Пазней частка людзей з паўночнага берага возера Мястра перабралася на паўднёва-ўсходні пры рэчцы Дробня, дзе і з'явілася паселішча Новы Мядзел. Быццам бы ўсё лагічна, але… Па звестках археолагаў, старажытныя паселішчы на месцы сучаснага Мядзела ўзніклі значна раней, чым на востраве Замак возера Мядзел. На берагі Мястра першыя людзі прыйшлі неўзабаве пасля раставання ледавіка. Возера ў тыя часы было значна большае па памерах, чым цяпер, і адна з яго мелкаводных заток заходзіла далёка на ўсход, пакрываючы вадой лагчыну паміж Старым і Новым Мядзелам, балота Крохава і цягнулася аж да Навасёлак. Пасярод гэтай затокі была невялікая пясчаная выспа, на якой прыблізна 7-8 тысяч гадоў таму заснавалі паселішча старажытныя людзі.

Пра гэта даведаліся ў 1983 годзе, калі вядомы беларускі археолаг, ураджэнец Мядзельшчыны, М. Чарняўскі правёў тут раскопкі, у выніку якіх былі знойдзены некалькі правільна аграненых крамянёвых пласцінак. Лічыцца, што яны належалі людзям сярэднекаменнага, або мезалітычнага часу. 

Крыху пазнейшае паселішча старажытных людзей эпохі неаліту ў межах Мядзела выявіў археолаг М. Ткачоў у 1981 годзе на селішчы паўвострава Замак. Калекцыю знаходак склалі  агнішчы, печы-каменкі, крамянёвыя ножападобныя пласціны, крамянёвыя наканечнікі стрэл, кавалкі даўнейшых ляпных жбаноў. Пазней каля селішча ўзнікла гарадзішча, ганчарную кераміку з якога археолагі адносяць да ХІ — ХІІІ стагоддзяў. 

На востраве Замак возера Мядзел таксама захавалася гарадзішча. Яно мае памеры 50 х 70 метраў і займае мыс узвышша, вышыня якога над узроўнем вады ў возеры перавышае 10 метраў. З боку сушы цвярдыня мацавалася дадаткова падковападобным гліняным валам вышынёй да 5 метраў, схілы якога былі абкладзены камянямі-валунамі. Археолагі знайшлі ганчарную кераміку Х-ХV стагоддзяў, жалезныя нажы, тачыльныя брускі, шыферныя прасліцы, абломкі жорнаў, кавалкі шлаку, косці жывёл, птушак, рыб. У насыпе вала выяўлены рэшткі апаленых драўляных канструкцый, якія сведчаць пра тое, што замак меў яшчэ і абарончыя сцены. Слаі попелу дазваляюць зрабіць выснову, што ўмацаванае паселішча тры разы нішчыў пажар. 
Вакол гарадзішча знаходзілася неўмацаванае селішча. У час раскопак выяўлены кавалкі жбаноў ХІ-ХІІ стагоддзяў, кераміка ХІІІ стагоддзя, тачыльны брусок, бронзавая спражка з язычком, іншыя бытавыя рэчы. Таўшчыня культурнага пласта складае 60-70 сантыметраў. Жыццё на Замку спынілася ў першай палове ХV стагоддзя. 

На цяперашні час існуе каля дзесяці версій паходжання назвы Мядзел, але пераканаўчага тлумачэння ўсё ж няма. Складанасць у тым, што найменне не мае ўсталяванага напісання і гучання, таму і сэнс яго можа быць звязаны са словамі розных блізкіх і далёкіх моў. Назва горада сустракаецца ў розных варыяцыях: Medelo, Miedlzielo, Miedzialo, Miedziela, Miedzial, Medilas, Medal, Miedal, Medel, Minory Medalo, Medzia, Miadzial, Miadzioł, Miadziol, Miadely, Міадзюл, Міадзюль, Міатдзель, Мяздол, Міаздолы, Мядзела, Мядила, Мядела, Міадел, Мядель, Мядзель, Медадзел.  
Легенда тлумачыць з’яўленне горада і назвы наступным чынам: “Калісьці даўно адзін паляўнічы, блукаючы па тутэйшых лясах, знайшоў вялікае дрэва з дуплом, у якім было вельмі многа мёду. Пасяліўся той чалавек на беразе маляўнічага возера і стаў разводзіць пчолы. У хуткім часе сустрэў добрую  дзяўчыну, і пачаўся ад іх род працавітых, прыгожых і гасцінных людзей, ад якіх пайшла мясцовая традыцыя частаваць падарожнікаў і гасцей мёдам. Адсюль нарадзілася і назва: “Мядадзёл” – гэта месца, якое дае мёд”. Але падобна на тое, што гэта легенда - не старадаўняе народнае паданне, а штучна прыдуманы наватвор для таго, каб неяк звязаць найменне паселішча з мёдам.

Навукоўцы вылучаюць свае версіі паходжання назвы. Вось як спрабуе раскрыць яе доктар філалагічных навук А. Рогалеў: “Звычайна назву Мядзел тлумачаць пры супастаўленні з літоўскім словам medis ці прускім median – “дрэва”. У балцкіх мовах ёсць яшчэ адпаведныя словы у значэнні “лес”. Атрымліваецца, што Мядзел — гэта як быццам “лясны, драўляны замак”. Парубежнае полацкае паселішча Мядзел сапраўды мела драўляныя ўмацаванні. Але ж сама назва спачатку датычылася возера Мядзел і толькі потым была перанесена па прынцыпу сумежнасці на ўмацаваны населе​ны пункт.
Значэнні ўказаных слоў з балцкіх моў развіліся на падставе іншага значэння — “зараснікі на мяжы, на граніцы зямель, уладанняў”. Суаднесенасць значэнняў “граніца—лес” вядома ў самых розных мовах. Цікава адзначыць, што старажытнапрускае слова median — “дрэва” з'яўляецца роднасным рускаму і беларускаму слову “межа” (мяжа) і старажытнаіндыйскаму median — “сярэдзіна”. Полацкая крэпасць Мядзел стаяла якраз на граніцы полацкіх зямель. Аднак яшчэ да ўзвядзення гэтай крэпасці само возера Мядзел, як можна меркаваць, таксама асэнсоўвалася як “парубежнае возера” або “возера сярод парубежнага лесу”. Відаць, здаўна яно раздзяляла землі славян-крывічоў і балтаў. Назва Мядзел і нарадзілася ў балта-славянскім моўным асяроддзі.”
Блізкім да гэтага з’яўляецца меркаванне, што назва ўтварылася ад старажытнаславянскага слова “медза” у значэнні “пагранічны слуп”, які ставіўся на мяжы княстваў. Асобныя даследчыкі выказваюць думкі аб магчымай сувязі “Мядзел” з металам медзь, або з медніцай – дробнай меднай манетай, або з мёдам, які нарыхтоўваўся тут пчалярамі-бортнікамі ў вялікай колькасці. Аўтары гэтых версій, верагодна, адчуваюць іх хісткасць, бо важкіх доказаў іх правільнасці фактычна не існуе. 

Разглядаючы варыянты шляхоў утварэння назвы даследчыкі звычайна абмяжоўваюцца найменнямі горада, возера і ракі, не звяртаючы ўвагі на іншыя геаграфічныя аб’екты з падобным гучаннем і напісаннем. А іх у гэтым рэгіёне знаходзіцца шмат, прычым, не толькі населеныя пункты і вадаёмы, але і лясныя масівы. Карыстаючыся сучаснымі і гістарычнымі картамі паспрабуем скласці спіс аб’ектаў з асновамі “мед-“, “мяд-“, не ўлічваючы пакуль назвы, якія ўтвораныя ад слова “мядзьведзь”. Вось што атрымліваецца: Медрыкі каля Солаў, Мендляны і Мядзіны каля Астраўца, Мядзенішкі каля Міхалішак, Мядынкі каля Браслава і Відзаў, Мядынкі, Мядыны і Медзюкі каля Опсы, Мядзелка каля Варапаева, Мядзел і возера Мядзел на Мядзельшчыне. У суседняй Літве знаходзім Міндзяны, Мядзінінкай, Мядзюны, Мядзейшай, Мядзінас (2 назвы), Мяджюшкай, возера Медувіс, лес Меджыжэсе. Да гэтага раду варта далучыць таксама лес Мядзель каля Швакштаў і лес Мядзель каля Свіранаў. Не выключана, што і возера Мястра раней гучала як Мядстра, а пазней, з прычыны грувасткасці ў прагаворванні чатырох зычных разам, “д” проста выпала. 

Варта звярнуць увагу і на тое, што ў тутэйшым рэгіёне даволі часта сустракаюцца прозвішчы з асновай “мяд-“, “мед-“: Мядзельскі, Мядзелец, Мядынскі, Мядзель, Мядзёлка. Звязваць іх паходжанне з Мядзельскім замкам, або са словамі, якія маюць значэнне “лес” або “мяжа” выглядае досыць ненатуральна. 

Таксама заўважым, што назвы з каранямі “мяд-“, “мед-“ канцэнтруюцца пераважна на беларуска-літоўскім памежжы, сустракаючыся адзінкава на астатняй тэрыторыі нашай краіны. Праўда, у цэнтральнай і ўсходняй частках Беларусі ёсць даволі многа найменняў, якія ўтвораны ад слова “мядзьведзь”: Мядзведзева, Мядзведзі, Мядзведзіца, Мядзведзічы, Мядзвёдка, Мядзведкі, Мядзведня, Мядзвежжа і іншыя.

Шырокі спектр тапонімаў з асновамі “мяд-“, “мед-“ падштурхоўвае да думкі, што крыніцай іх утварэння была назва якогасць народа, або імя яго правадыра-важдзя. Ці існаваў такі этнас з найменнем “мед” або “мядзь”? Ці мог ён патрапіць у тутэйшую мясцовасць? 

У старажытнай рускай крыніцы “Повесть временных лет” такое племя не згадваецца, але ў творах старажытных еўрапейскіх гісторыкаў сустракаецца даволі часта ў розных блізкіх па напісанню формах: “меоты”, “мідзяне”, “мідзійцы”, “мёды”, “меды”, “мёзы”. Антычныя аўтары называюць меотаў і сіндаў роднаснымі народамі, што збліжае іх са скіфамі і аб’ядноўвае агульнасцю індаарыйскага паходжання. Гэта пацвярджаецца і генетычнымі даследаваннямі: парэшткі ў магілах скіфаў паказваюць абсалютную перавагу гаплагрупы R1a. Зазначым, што ў беларусаў таксама пераважае гэта гаплагрупа. 

Па меркаванні навукоўцаў, найбольш старажытная дзяржава меотаў-медаў існавала ў Пярэдняй Азіі ў закаўказскай вобласці Шубрыя (пазней – Ісаўрыя). Гэта ва ўсходняй частцы паўвострава Малая Азія. Называлася тая краіна Мідзія або Медзія. 

Пазней гэты народ сустракаецца на берагах Чорнага мора. Так, Аполоній Радоскі (ІІ ст. да н. э.), спасылаючыся на больш старажытныя крыніцы, пісаў: “Геланік у сачыненні “Пра народы” сведчыць, што "Калі праплывеш Баспор, будут сінды, а вышэй іх – меота-скіфы”. Племя пад назвай “мёды” пражывала ў стэпах на поўнач ад Чорнага мора, але пазней яно, верагодна, перасялілася на захад на тэрыторыю Фракіі, дзе і асела, увайшоўшы ў саюз фракійскіх плямён. Там яны заснавалі сваю “краіну медаў”, якая размяшчалася ў сярэднім цячэнні ракі Стрымон (Струміцы). Яе тэрыторыю ўтваралі дзве даволі шырокія (да 80 км) даліны, акружаныя горнымі хрыбтамі вышынёй да 2000 метраў.  Адкрыты быў толькі заходні бок на крайнім поўдні, адкуль можна было патрапіць у даліны праз рэчышча ракі.  Землі на раўнінах былі ўрадлівыя, на схіле гор рос лес, на вяршынях распасціраліся пашы. Вось такі райскі куточак.

Аднак рост магутнасці Македоніі прывёў да таго, што краіна патрапіла ў залежнаць ад суседный дзяржавы. Жыццё, трэба думаць, моцна ўскладнілася, што і выклікала ў 340 г. да н. э. паўстанне медаў, пра што паведамлялі ў сваіх запісах многія гісторыкі. У той час ўладар Македоніі Піліп II вёў вайну ў раёне Перынфа і Візантыі, а яго сыну Аляксандру, які застаўся дома, было толькі 17 гадоў. Але юны кіраўнік дзейнічаў рашуча, хутка сабраў войска і нечакана напаў на медаў. У выніку гэтага збройнага чыну паўстанцкія атрады былі разбітыя, а сталіца, якая, верагодна знаходзілася каля сучаснага балгарскага горада Мелнік у раёне рэк Струмы і Струміцы, захоплена. Па звестках гісторыкаў, пераможца выгнаў з горада медаў, засяліў яго перасяленцамі і назваў Аляксандропаль. Гэта была першая перамога Аляксандра Македонскага.

З таго часу меды зніклі з поля зроку антычных аўтараў. Былі пагалоўна знішчаны? Асіміляваны? Ці ўсё ж пакінулі з вялікай крыўды сваю райскую мясціну і рушылі шукаць спакайнейшага жыцця ў паўночна-усходніх краях? Магчыма, ня ўсе і не адразу, але яны, напэўна, гэта зрабілі. Чаму выбралі нашу зямлю? Ды, пэўна, таму, што яна ў ва многім падобная да іх радзімы. І тут ёсць глыбокія даліны, даволі высокія і стромкія ўзгоркі, густыя лясы, мядовыя паляны…

А ці можна знайсці яшчэ якія доказы таго, што меды сапраўды аселі на нашай зямлі? Ці ёсць у той “краіне медаў” назвы з коранем “мед-“, “мяд-“? На карце Балгарыі знаходзім Медкавец, Мендова, Мядзені-Паляні, Меднікарава, Медзен-Кладзенец, Медава, Медвен, Мятохія, Медавец, Медавене. А зараз перанясёмся на Мядзельшчыну. Цякуць у яе заходняй частцы рэкі Страча і Струна. Па назвах яны як блізкая радня балгарскім Струме і Струміцы. 

Паглядзім уважлівей і на назву Мядзел. Калі “мяд-“ пайшло ад наймення народа, то што ж такое “ел”? Верагоднае тлумачэнне гэтай часткі тапоніма можна знайсці ў марыйцаў – народа, які насяляе цяпер сярэдняе Паволжжа. Параўнальна нядаўна яны змянілі назву сваёй Марыйскай аўтаномнай рэспублікі ў складзе Расійскай Федерацыі на “Марый Эл”, дзе “Марый” – этнас марыйцы, а “Эл” – краіна. Ці не магло і найменне Мядзел мець падобную структурную будову і аналагічнае значэнне: Мядзь-Эл – краіна мядзі (медаў)? Улічваючы вялікую адлегласць паміж Беларуссю і Паволжжам, гэта версія гучыць даволі фантастычна, але мае шанц на пэўныя доказы, хай сабе і не дужа аргументаваныя. 

Марыйцы, народ фіна-вугорскі, у глыбокай старажытнасці рассяляўся на тэрыторыі нашмат бальшай па памерах за цяперашнюю. Ёсць звесткі, што яны жылі раней на Маскоўскіх, Наўгародскіх, Смаленскіх землях. Магчыма былі марыйцы і на тэрыторыі Беларусі. Называлі іх у старажытнасці чарамісамі. На Мядзельшчыне і Пастаўшчыне сустракаем назвы Чарэмшыцы, Чаромушнікі Падзісенныя і Пагарныя. Можа быць, гэта проста супадзенне і іх паходжанне можна звязаць з раслінамі чарамшой і чаромухай, але не будзем адхіляць і этнанімічныя крыніцы назвы. І як інфармацыя для разважанняў радок з гістарычнага дакумента: “Буртасы же, черемисы, вяда и мордва бортничали на князя великого Володимера”.
Але калі, нават, і не чарамісы-мары далі назву нашай тутэйшай краіне медаў, гэта маглі зрабіць іншыя фіна-вугорскія народы, якія жылі побач, напрыклад, лотва. Варта зазначыць, што ў сярэдзіне ХVІ стагоддзя на тэрыторыі Літвы існавала воласць пад назвай Медзінкгоны.

У 1844 годзе Джон Дональдсан, абапіраючыся на антычныя і сярэднявечныя крыніцы, пісаў: “Сарматы і Саўраматы – старажытнае Склавонскае племя, якое адназначна называлася “нашчадкамі Медаў” як Дзіядарусам, так і Плініем, чыё імя ў роднаснай літоўскай мове азначае “паўночныя Меды або Matieni” і якія, пад крыху змененай назвай Syrmatae, жылі побач з Індам.”

Цалкам магчыма, што этнонім мог быць утвораны ад імя правадыра-важдзя. Так, паводле грэчаскіх паданняў, тэрыторыяй Македоніі і Фрыгіі (Малая Азія) кіраваў легендарны цар Мідас, імя якога потым часта паўтаралася сярод кіраўнікоў гэтых краін. Шматлікія старажытныя аўтары звалі Мідаса прыёмным сынам фрыгійскага цара Гардзея. Цікавая інфармацыя падаецца ў артыкуле Вікіпедыі, паводле якой Мёд (ці Медэй) - персанаж старажытнагрэчаскай міфалогіі, сын Эгея і Медэі. Быў выгнаны з Афін з маці, перасяліўся да колхаў. Атрымаў перамогі над шматлікімі варварамі, а заваяваную краіну назваў Медзіяй. Загінуў, здзяйсняючы паход супраць індаў. Заснаваў горад Медзію і царства Медаў.

У фракійцаў было даволі распаўсюджанае імя з асновай “мед”. Так у генеалагічным дрэве караля адрысаў Тэраса сустракаем Медокаса і Медзістаса. Вельмі верагодна, што імя Вялікага князя літоўскага Міндоўга мае непасрэдную сувязь з фракійскімі найменнямі. У некаторых публікацыях сустракаецца форма Медоўг, што вельмі набліжае гэту гістарычную асобу да медаў.

Асобнае адгалінаванне назваў з асновай “мед” утвараюць найменні, утвораныя ад слова “мядзьведзь”, этымалогія якога і да сённяшняга дня канчаткова не высветлена. Большасць даследчыкаў схіляецца да думкі, што назва гэтага звера ўтворана ад двух асноў “мёд” і “ведаць”, што дазваляе яе асэнсаваць як “той, які ведае мёд”. Лічыцца, што ў славянскіх народаў мядзьведзь быў татэмнай жывёлай і таму яго сапраўдная назва замяшчалася на апісальную або ўскосную: “той, хто есць мёд”, “мішка”, “касалапы”, “гаспадар лесу” і таму падобныя. Паводле гэтых навукоўцаў, першапачатковае імя звера не захавалася, а індаеўрапейская назва мядзведзя была набліжана да лацінскага ursus. У шэрагу славянскіх моў найменне жывёлы  дадаткова скажона перастаноўкамі складоў і заменамі літар: украінскае ведмідь, польскае niedźwiedź, чэшскія medvěd і nedvěd. У беларускай мове разам з афіцыйным “мядзьведзь” сустракаецца даволі часта народнае “вядзьмедзь”.

Германскую назву мядзведзя, якая ў нямецкай мове гучыць Bär, а ў англійскай bear, выводзяць ад прагерманскага beron – “буры”. Ад гэтага кораня ўтворана і назва мядзвежага логава – бярлога. У балтыйскіх мовах назва гэтага звера гучыць інакш: літоўскае lokys, латышскае lācis, прускае clokis. Існуе меркаванне, што на Русі першапачаткова мядзведзя называлі "орктос" (ад грэчаскага арктос) ці "бер", а яго сучаснае агульнаславянскае найменне з’явілася пазней. І ўсё ж, чаму мядзьведзь?

У звязку з версіяй пра рассяленне медаў у заходняй Беларусі можна выказаць думку пра тое, што і назва звера нейкім чынам звязана з этнонімам. Верагодна драпежны гаспадар лесу сапраўды быў татэмнай жывёлай у медаў, ахоўнікам і пакравіцелем народа, захавальнікам усіх адметных рысаў, якія перадаваліся з пакалення ў пакаленне. Ён быў увасабленнем сакральных ведаў, якімі валодала племя. Адсюль і магчымая інтэрпрэтацыя слова “медвед”-“мядзьведзь”  - “вядун медаў”, “знаўца глыбінных таямніц”. Таму і прозвішчы Мядзьведзь, Мядзьведзеў некаторыя людзі атрымалі не толькі з прычыны падабенства з татэмным зверам у некаторых сваіх якасцях (целасклад, рысы характару, манеры размовы), але і па валоданні сакральнымі ведамі. Верагодна, большасць з іх была жрацамі – ведзьмакамі і ведзьмамі. 

Звернем увагу на тое, што шэраг назваў заходняй Беларусі, якія на першы погляд утварыліся ад слова “мядзьведзь”, усё ж такі, відаць, маюць іншы словаўтваральны механізм. Напрыклад, Мядзвёдкі, Мядзведскія, Мядзвінавічы, Малая Медвядка, Мядзведзічы. Глыбокая духоўная повязь народаў з вобразам гаспадара лесу выявілася ў вялікай колькасці гербаў і сімвалаў, якія сустракаюцца ў гэральдыцы. Адметна тое, што гэты драпежнік намаляваны на гербе Жамойціі і ўжо згаданай рэспублікі Марый Эл. Але самае цікавае тое, што гэты сімвал выяўлены і ў Мядзеле. Археолагі ў час раскопак на Нова-Мядзельскім замку знайшлі  ўнікальную кафлю з выявай ці то жанчыны, ці то мужчыны з доўгімі валасамі на кані, якая (ці які) мячом пагражае мядзведзю. Даследчыкі мяркуюць, што гэта выява магла быць гербам Мядзела (а ён павінен быў мець свой герб, аб чым сведчыць і наданне гораду магдэбургскага права Жыгімонтам І Старым па просьбе ягонай жонкі Боны Сфорца).

Узнікае пытанне, чаму назва татэмнага звера аднаго з фракійскіх плямёнаў стала агульнаславянскай? Можна выказаць меркаванне, што адбылося гэта дзякуючы дзейнасці знакамітых братоў-асветнікаў Кірылы (Канстаціна) і Мяфодзія (Міхаіла), якія стварылі славянскую азбуку і пераклалі на яе з грэчаскай мовы біблейскія тэксты. Жылі яны як раз у мясцовасці, дзе раней размяшчалася “краіна медаў”: паўночная Македонія, Панонія, заходняя Балгарыя. Можна меркаваць, што яны і ўвялі ва ўжытак праз царкоўнаславянскую мову назву “мядзьведзь”. Ад кніжнікаў і святароў яна перайшла да простага люду ў скажэннях і варыяцыях, якія мы заўважаем у розных славянскіх мовах.

Такім чынам, вылучаная гіпотэза і разгледжаныя факты і супадзенні дазваляюць выказаць меркаванне пра тое, што ў генезісе беларускай нацыі разам з магчымымі іншымі этнасамі ўдзельнічалі і фракійскія народы, у прыватнасці, меды. Але гэта версія для доказу сваёй праўдападобнасці патрабуе больш дэталёвых даследаванняў і грунтоўных аргументаў.

 Igor Prakapovich: Mjadzel - a new version of the name origin

(Abstract, magazine “CULTURE, NATION”, June 2017, issue 18, pp.17-25)

The article deals with new original hypothesis of geographical names formation in the territory of the north-western Belarus and eastern Lithuania with the basics of "copper/medz", "mjad-" (Mjadzel, Mjadzelka and the like). The author connects their origin to the name of the people "honeys/medy", which in the days of Aleksandr Makedonski lived in the valleys of the rivers Struma and Strumnitsy in the south-western part of present-day Bulgaria. To escape from the pressure of more powerful neighbors, the people “medy” (or part thereof) moved into the territory of modern Belarus. As evidence the author presents historical facts and clear toponymic parallels that create a fertile ground for further research in line with the selected hypothesis.

